
Inngangur  
Matsteymið var með matsáætlun fyrir veturinn 2025–2026 þar sem tekið var mið af 
langtímaáætlun um innra mat 2024–2028. Tveir matsþættir voru sameiginlegir með 
grunnskólanum. Annar þeirra var skilgreining og styrking tengiliðar farsældar innan 
skólanna. Hinn þátturinn var að uppfæra áætlun um samfellu milli leik- og grunnskóla 
og bæta hana ef þurfa þykir. Það voru svo fimm aðrir matsþættir sem við ákváðum að 
taka fyrir á þessu skólaári. 

Matsáætlun 2025-2026 

 

 



Farsæld barna 

Vel hefur gengið að skýra og festa í sessi hlutverk tengiliðar hjá okkur. Nýir foreldrar hafa 
fengið fræðslu um farsældarlögin og hlutverk tengiliðar. Einnig var þetta kynnt fyrir 
foreldrum í foreldrasamtölum. Upplýsingar voru settar á Facebook-síðu leikskólans og 
einnig hengdar upp í forstofu.  

Samfella milli skólastiga 

Samfella milli skólastiga Samfella í námi barna milli skólastiga er mikilvægur þáttur í 
farsælli skólagöngu. Þegar vel tekst til getur góð samfella stuðlað að öruggri líðan barna, 
betri námsárangri og jákvæðri upplifun af skólagöngunni. Á fyrsta starfsdegi síðastliðið 
haust hittust kennarar á yngsta stigi grunnskólans og kennarar eldri deildar leikskólans 
og ræddu málin. Gert var skipulag fyrir veturinn sem eftir á að meta þar sem veturinn er 
ekki búinn. Við höfum ákveðið að hittast í ágúst og meta þar hvernig gekk og hvað má 
gera betur. 

Nám og kennsla  

 Kennsluhættir og gæði 

Nýttur var hluti af starfsdegi til að kortleggja þá kennsluhætti sem við notum í 
leikskólanum. Matsteymið fór svo yfir hvernig þetta samræmist námskránni okkar. 
Báðar deildir komu vel út og ljóst er að þeir kennsluhættir sem eru í námskránni 
samræmast mjög vel því starfi sem unnið er á deildunum. 

 Lýðræðisleg vinnubrögð 

Lýðræðisleg vinnubrögð eru mikilvægur þáttur í leikskólastarfi þar sem börn fá tækifæri 
til að hafa áhrif á eigið nám og umhverfi. Þessi nálgun styður við sjálfstæði barna og 
félagsfærni. 

Matsteymið útbjó gátlista sem báðar deildir merktu í og teymið fór svo yfir (sjá fylgiskjöl). 
Vel er gert í að efla börnin og kenna þeim lýðræðisleg vinnubrögð en það er alltaf svigrúm 
til bætinga. Ákveðið hefur verið að deildirnar setji sér markmið út frá matslistunum og 
svari listunum aftur um vorið 2027. 

Skólabragur 

Jákvæður skólabragur er grundvöllur velferðar og góðrar líðan barna í leikskólum. Þegar 
unnið er markvisst að góðum skólabrag er lagður grunnur að heilbrigðu námsumhverfi 
þar sem öllum líður vel. 

 Velferð og líðan barna 

Markmiðið var að öllum börnum liði vel í leikskólanum og þau upplifðu hann sem 
öruggan stað. Matsblað var útbúið og kennari fór með það og spjallaði við hvert og eitt 
barn. Matsblaðið er að finna í fylgiskjölum. 



Samkvæmt niðurstöðum tilfinningamatslistanna líður öllum þeim börnum, sem geta 
svarað skilmerkilega, vel í leikskólanum. Það er einnig mat matsaðila, sem umgengst 
börnin alla daga í leikskólanum, að þeim börnum sem ekki geta svarað líði líka almennt 
vel í leikskólanum. Matsaðili túlkar niðurstöðurnar svo að börnin upplifi leikskólann sem 
öruggan stað, þó sögðust þrjú af þeim 14 börnum, sem talin voru geta tekið þátt í þeim 
hluta matslistans vegna aldurs og þroska, verða hrædd í leikskólanum. Þar af var eitt 
svaranna um eitt einangrað tilvik en hin tvö svörin voru um hávaða eða án ástæðu. 

Svörin við því hvað börnin vildu gera þegar þau væru leið skiptust nánast til helminga; 
fleiri vildu fara til kennara og fá hjálp eða faðmlag en hin vildu fá að jafna sig í friði. Öll 
börnin vissu þó að hjálp og faðmlag væru alltaf í boði. 

Stjónun og skipulag 

 Áætlanir leikskólans 

Farið var yfir allar áætlanir og þær uppfærðar. Áætlanir voru vistaðar þar sem allir hafa 
greiðan aðgang að þeim og þær kynntar á fundi með öllu starfsfólki leikskólans.  

Stjórnun leikskólans  

 Skólaþróun  

Markmiðið var að skoða starfsþróun kennara og starfsfólks fyrir skólaárið 2024–2025 og 
fram að áramótum 2025. Þetta var gert með fundum og spurningalistum. Niðurstaðan 
var að starfsfólk var mjög duglegt að fara á námskeið og í nám. Þar má t.d. nefna 
diplómanám frá HA og HÍ, MT-nám í kennslufræði, námskeið í jákvæðum aga og fleira. 
Allir starfsmenn höfðu sótt sér einhverja menntun og fræðslu á tímabilinu. 

Lokaorð  
Matsteyminu gekk vel að vinna saman og gerð var starfsáætlun fyrir teymið og 
matsáætlun. Við vorum með passlega mikið undir í matinu í ár en stundum höfum við 
ætlað okkur of mikið. Grunnurinn að góðu mati er skýr matsáætlun og niðurstöður innra 
matsins voru mjög góðar og markmiðunum var náð. 

  



Fylgiskjöl  

Matslisti Stekkur 

 

 

 



  



Matslisti Sel  

 

 

 

 

 



  



Tilfinningamatsblöð  


